
Նշանավոր պատմաբան, հայագետ Էդիկ Գարեգինի Մինասյանը անցել 
է կյանքի դժվարին, բայց բովանդակալից ուղի: Ծնվել է 1956 թ. ապրիլի 27-ին 
Թալինի շրջանի Ոսկեթաս գյուղում (այժմ՝ Արագածոտնի մարզ): 1973 թ. 
ավարտել է Կարմրաշենի միջնակարգ դպրոցը: 1974-1979 թթ. սովորել է ԵՊՀ 
պատմության ֆակուլտետում, որն ավարտել է գերազանցության դիպլոմով: 
Այնուհետև ուսումնառությունը շարունակել է ասպիրանտուրայում (1979-
1983 թթ.): 1985 թ. պաշտպանել է թեկնածուական ատենախոսությունը, իսկ 
2003 թ.՝ դոկտորականը՝ «Սոցիալ-տնտեսական վերափոխումները ՀՀ-ում 
1990-ական թթ.» թեմայով: Այս ընթացքում Է. Մինասյանը զբաղեցրել է մի 
շարք պատասխանատու պաշտոններ: 1979-1982 թթ. եղել է Պատմության 
ֆակուլետի դեկանի օգնականը, 1986-1994 թթ.՝ Արտասահմանյան քաղաքա-
ցիների ֆակուլտետի Հումանիտար առարկաների ամբիոնի վարիչը: Այդ տա-
րիներին նա միաժամանակ դասավանդել է ԵՊՀ պատմության ֆակուլտետի 
ԽՄԿԿ, ապա՝ Հայոց պատմության ամբիոններում: 1999-2009 թթ. Է. Մինաս-
յանը եղել է Պատմության ֆակուլտետի դեկանի տեղակալը, իսկ 2009 թ. ար-
դեն նույն ֆակուլտետի դեկանն էր: 2005 թ. ստացել է պրոֆեսորի կոչում:  

Խոսելով Է. Մինասյանի գիտական ժառանգության մասին՝ նշենք, որ 
այն «խիստ» բազմաշերտ և բազմաբովանդակ է: Արդեն իր առաջին աշխա-

տություններում նա ցուցաբերեց հմուտ և բազմափորձ ուսումնասիրողին 
բնորոշ բոլոր հատկանիշները: 

Է. Մինասյանը այժմ հեղինակ է 200-ից ավելի գիտական աշխատանք-
ների, այդ թվում՝ հեղինակ կամ համահեղինակ՝ 20-ից ավելի գրքերի: Դրանց 
մեջ նախ և առաջ պետք է մատնանշել դասագրքերը: 

Տարբեր տարիներին նա դասընթացներ է վարել Հայոց պատմության 
(նորագույն ժամանակաշրջան), Հայոց պատմության հիմնահարցերի, Հայ դի-
վանագիտության պատմության (հին և միջին դարեր), Հայաստանի երրորդ 
հանրապետության պատմության վերաբերյալ՝ առաջնահերթ նշանակություն 
տալով դասագրքեր ստեղծելու գործին: Դրանց մեջ պետք է առանձնացնել 
Մ.Ա. Մուրադյանի հետ շարադրած՝ «Ռուսաց դիվանագիտությունը միջազգա-
յին հարաբերությունների համակարգում (XVIII-XIX դդ.) (Երևան, 2005), «Ձեռ-
նարկ-մեթոդական ուղեցույց հայոց պատմություն բուհական դասընթացի» 
(համահեղ.՝ Ա. Վարդանյան, Ստեփանակերտ, 2008), «Հայոց պատմություն», 
9-րդ և 12-րդ դասարաններ (հումանիտար և բնագիտական հոսքերի համար), 
նորագույն շրջան՝ հումանիտար հոսքի համար (շարադրված՝ հեղինակային կո-
լեկտիվի կողմից, Երևան, 2016) և մյուս դասագրքերը: 

Է. Մինասյանը առաջինն էր, որ զբաղվեց Հայաստանի երրորդ հան-
րապետության պատմության ուսումնասիրությամբ: Դրա արգասիքը դարձավ 
«Սոցիալ-տնտեսական վերափոխումները Հայաստանի Հանրապետությունում 
1991-2003 թթ.» ստվարածավալ և արժեքավոր մենագրությունը (Երևան, 2003), 
որը, բոլոր առումներով, մեր անկախ պետականությանը նվիրված առաջին 
այսպիսի կապիտալ գործն էր: Հեղինակի ուշադրության կենտրոնում են եղել 
համարյա այն բոլոր հիմնահարցերը, որոնք պատմաբանը, իսկ առավել ևս 
նրա նման արդեն հմուտ հեղինակը, չէր կարող մոռանալ կամ շրջանցել: 
Քննարկվել են ինչպես դեպի անկախացման ճանապարհ տանող նախադրյալ-
ները, այնպես էլ պետականության ատրիբուտների (կառավարման մարմին-
ներ, բանակ, ոստիկանություն և այլն) ստեղծման գործընթացները: Սրանք 
բեկումնային պահեր էին մեր պետականության համար, քանզի այս ամենին 
զուգահեռ ընթանում էր նաև չհայտարարված Արցախյան պատերազմը: Վեր-
ջին խնդրին նա անդրադարձավ նաև հետագայում՝ շարադրելով մի շարք հոդ-
վածներ՝ «Фальсификация истории Арцахского движения и Нагорно-Карабах-
ской республики в азербайджанских учебниках» (ԲՀ, 2013, N 1, էջ 180-193), 
«ԼՂՀ պատմության նենգափոխումը Ադրբեջանական դասագրքերում» (ԼՂՀ 
դատական իշխանություն, N 2, Երևան, 2012, էջ 5-15), «Արցախյան գոյամար-
տի պատմության ուսումնասիրության խնդիրները» (Լրատու, N 1, Երևան, 
2012, էջ 72-85), «Արցախյան ազատագրական շարժումը և «դեպի երկիր» 

կարգախոսը» («Հայ դատ» մատենաշար, N 3, Երևան, 2011, էջ 150-162), 
«Սումգաիթյան և Բաքվի ջարդերի իրավաքաղաքական գնահատականը. Մեծ 
եղեռն. Դատապարտումից հատուցում» (Գիտ. հոդվածների ժողովածու, ՀՀ 
ԳԱԱ պատմության ինստիտուտ, Երևան, 2011, էջ 36-50 և այլն): Հեղինակը 
նաև հատուկ ուշադրություն է հատկացրել կատարված սոցիալ-տնտեսական և 
սոցիալ-քաղաքական վերափոխումներին, որոնք տեղի ունեցան նորաթուխ 
իշխանությունների կողմից: Նա իրավացիորեն գտնում է, որ թույլ տրվեցին 
նաև որոշ սխալներ ու անճշտություններ, քանզի տեղի էր ունենում հնի վերա-
ցում, իսկ նորի ստեղծման ճանապարհին իրեն զգացնել էր տալիս կենսա-
փորձի պակասը: Քանի որ այս մենագրությունը բովանդակային առումով 
«անդրանիկ» հետազոտություն էր մեր պատմագրության մեջ, ուստի հիմնա-
կանում շարադրվել է արխիվային նյութերի և մամուլի հրապարակումների 
հիման վրա: Հետագայում այս խնդրիներին նա անդրադարձավ «Հայաստա-
նի երրորդ հանրապետության պատմություն» ստվարածավալ մենագրությու-
նում (Երևան, 2013): Շուտով հրատարակվեց մեր անկախ պետականության 
հոբելյանին նվիրված նրա արժեքավոր մենագրությունը՝ «Հայոց նորագույն 
պետականության քառորդ դարը (1991-2017)» (Երևան, 2018) վերտառությամբ, 
որտեղ հեղինակը քայլ առ քայլ նշում է այն բոլոր ձեռքբերումներն ու բացթո-
ղումները, որոնք տեղի են ունեցել մեր պետականության ստեղծման առաջին 
25 տարիներին:  

Նույնպիսի բնույթ և բովանդակություն ունի նաև «Հայ կանայք 19-րդ 
դարավերջի և 20-րդ դարասկզբի հերոսամարտի տարիներին» (համահեղ.՝ 
Տ.Է. Մինասյան, Երևան, 2016) անգնահատելի հետազոտությունը, որը տպա-
գրվել է նաև ռուսերեն (Э.Г. Минасян, Героическая деятельность армянок в годы 
освободительного движения конца XIX ‒ начала XX веков, Москва, 2020): Սա 
խորհրդային տարիներին արգելված թեմա էր, և կարելի էր գրել միայն խորհրդա-
հայ կանաց՝ Հայրենական մեծ պատերազմի տարիներին գործած սխրանքնե-
րի մասին (հմմտ. Լ. Մարտիրոսյան, Հայ կանանց սխրագործությունները Հայ-
րենական մեծ պատերազմի ռազմաճակատներում (1941-1945 թթ.), Երևան, 1961, 
Սովետական Հայաստանի կանայք Հայրենական մեծ պատերազմի տարի-
ներին (1941-1945 թթ.), Երևան, 1968)։ Է. Մինասյանի և Տ. Մինասյանի աշխա-
տությունն ընդգրկում է բավական մեծ ժամանակաշրջան՝ հայ կանանց՝ ազա-
տագրական շարժումների մեջ մտնելու ակունքներից (1850-ական թթ.) մինչև 
ֆիդայական ողջ պայքարին մասնակցելը: Անշուշտ, շատերը գիտեին Սոսե 
Մայրիկի մասին, սակայն մինչ այս մեծարժեք ուսումնասիրությունը չգիտեին, 
թե ովքեր են եղել Սրբուհի Յանըգյանը, Ծաղիկ (Սաթենիկ) Մատինյան-Ար-
ղությանը, Նունե Մայրիկը, Մարիամ Չիլինկիրյանը, Սաթո (Սաթենիկ) Օհան-

ջանյանը, Նատալյա Մատինյանը, Հորթանս Դավթյանը, Խանըմ Քեթենճյանը 
և շատ-շատերը, նաև Գևորգ Չաուշի կինը՝ Եղսոն: Թեմայի տաբու (արգել-
ված) լինելու մասին են հուշում նաև մենագրության գրականության ցանկերը: 
Դրանք հիմնականում սփյուռքում տպագրված աշխատություններ են և սփյուռ-
քահայ մամուլում պահպանված նյութեր: Փաստորեն, այս մենագրությունը 
որակապես մի նոր երևույթ էր մեր պատմագիտության մեջ: Այս գրքի հետ 
մեծապես փոխկապակցված է նաև պատմաբանի «Հայ հերոսուհի կանայք» 
(Երևան, 2016) մենագրությունը: 

Է. Մինասյանի գիտահետազոտական ժառանգության անդաստանում 
կարևոր տեղ է զբաղեցնում նաև սփյուռքի և տարագրված հայության հիմնա-
խնդրի վերլուծությունը: Ճիշտ է՝ խորհրդային տարիներին ևս այս հարցերին 
եղել են անդրադարձներ, որոնցից մենք հատկապես ցանկանում ենք նշել Հ. 
Ու. Մելիքսեթյանի կատարած աշխատանքը (Հայրենիք-Սփյուռք առնչութ-
յունները և հայրենադարձությունը (1920-1980 թթ.), Երևան, 1985), սակայն 
ժամանակները նրան և սփյուռքով զբաղվող մյուս մասնագետներին հնարա-
վորություն չէին ընձեռում բացելու բոլոր «փակագծերը»: Է. Մինասյանը, հեն-
վելով մինչ այդ արգելված և չօգտագործված փաստաթղթերում պահպանված 
վկայությունների վրա, կարողացավ բացել «երկաթյա վարագույը» և բեմի 
հետնախորքում տեսնել հայության դեմ կատարվածի իրական պատկերը (Է. 
Մինասյան, Հայրենիք-Սփյուռք առնչությունները ՀՀ անկախության տարի-
ներին (1991-2009 թթ.). Գիտական հոդվածների ժողովածու, Ստեփանակերտ, 
2010, Հայրենիք-սփյուռք առնչությունները 21-րդ դարասկզբին (2001-2017), 
Երևան, 2018, Հյուսիսային Կովկասի հայկական համայնքները 20-րդ դարում. 
Պատմություն և մարտահրավերներ, Երևան, 2019): Դրանց իրականացնող-
ներն էին XIX-XX դդ. օսմանյան կառավարիչները, երիտթուրքերը և ապա  
Մ.Ք. Աթաթուրքը՝ մեղմ ասած՝ Վ.Ի. Լենինի լռելյայն համաձայնությամբ: 
Վերջինիս ռազմադիվանագիտական և տնտեսական աջակցությունն էր, որ 
Թուրքիան փրկեց փլուզումից: Ահա մասամբ այս, իսկ առավել հանգամա-
նալից XX-XXI դդ. սահմանագլխին ձևավորված Սփյուռք - Հայաստանի Հան-
րապետություն խնդիրների վերլուծություններին են վերաբերում նրա սփյուռ-
քագիտական հետազոտությունները: Եթե այս աշխատություններում սփյուռքի 
առաջացման և ձևավորման հարցերը քննության էին ենթարկվում մասնա-
կիորեն, քանզի ուսունասիրողի նշաձողն էր սփյուռքի հիմնախնդիրը ձևավո-
րումից մեկ դար անց, ապա Է. Մինասյանը կիսատ չթողեց նաև առաջացման 
խնդիրների քննարկումը: 

Կան գրքեր, որոնք ունեն հավերժության ուղի: Այսպիսի հետազոտութ-
յուններից են նաև Լեոյի «Հայկական հարցի վավերագրերը» (Լէօ, Հայոց 

Հարցի վաւերագրերը Թիֆլիս, 1915) և Ա.Կ. Ջիվելեգովի հոդվածները Հայկա-
կան հարցի վերաբերյալ (А.К. Дживелегов, Армяне в России, М., 1906; Бу-
дущее Турецкой Армении, М., 1911; Судьба Армении, Армянский вестник, 1916, 
N 1; Положение армян в Турции, ն.տ., 1916, N 5; Об армянском вопросе, ն.տ., 
1916, N 9; Беседа Талаат-бея с немецким журналистом, ն.տ., 1916, N 23; 
Неотуранизм и Армения, ն.տ., 1916, N 41; Новые ужасы в Армении, ն.տ.,  
1917, N 26): Է. Մինասյանն իրականացրեց երկու կարևոր գործերի վերահրա-
տարակումը՝ գրելով նաև ծավալուն առաջաբաններ ու թարմացրեց գիտական 
ապարատը (Հայկական հարցի վավերագրերը, կազմ. Է. Մինասյան, Երևան, 
2014, Ա. Ջիվելեգով Թուրքիան և Հայկական հարցը, կազմ. Է. Մինասյան, 
Երևան, 2014): Այս աշխատությունների հետ փոխկապակցված է նաև Հայոց 
պատմության վերջին քառահատորյակի (հատորներից յուրաքանչյուրը բաղ-
կացած է երկու մասից) «Հայոց ցեղասպանության միջազգային ճանաչման 
գործընթացը» վերտառությամբ բաժնի շարադրումը Է. Մինասյանի կողմից. 
տե՛ս Հայոց պատմություն, հ. IV, գիրք Երկրորդ, Նորագույն ժամանակա-
շրջան (1945-1991 թթ., Երևան, 2016): Պետք է նաև արձանագրել, որ նա այս 
հրատարակության խմբագրական խորհրդի անդամներից է: 

Այս ամենով հանդերձ, դժվար է մեկ հոդվածի սահմաններում ներկա-
յացնել այն ամենը, ինչ շարադրել է Է. Մինասյանը: Դրանք վերաբերում են 
Երևանի պատմությանը, հայ պարբերական մամուլին, հայ ազատագրական 
շարժման նշանավոր դեմքերին՝ Խրիմյան Հայրիկից սկսած՝ մինչև Մ. Սիլիկ-
յան, ԵՊՀ-ի պատմությանը և նրա ցուցաբերած մասնակցությանը Հայրենա-
կան մեծ պատերազմին, հայ-ֆրանսիական և հայ-ռուսական առնչություննե-
րին: Այս ամենի արգասիքն է այն, որ վերջին 5 տարիներին նա անընդմեջ  
ճանաչվում է Արդյունավետ գիտաշխատող մրցույթի հաղթող:  

Էդիկ Մինասյանի ղեկավարությամբ պաշտպանվել են մոտ 2 տասնյակ 
թեկնածուական ատենախոսություններ: Նա գրախոսել է բազմաթիվ թեկնա-
ծուական և դոկտորական աշխատանքներ: Եղել է մի շարք աշխատանքների 
պաշտոնական ընդդիմախոսը: Է. Մինասյանի դեկանության տարիներին  
ԵՊՀ պատմության ֆակուլտետն սկսեց հրատարակել իր տարեգիրքը՝ «Պատ-
մություն և մշակույթ հայագիտական հանդես» վերտառությամբ: Նա միաժա-
մանակ մի շարք հանդեսների խմբագրական հանձնաժողովների անդամ է 
(«Հայագիտության հարցեր», «Հայկական բանակ», «Նոր-Դար» և այլն): Է.  
Մինասյանը նաև ՀՀ ԳԱԱ պատմության ինստիտուտին կից՝ հայոց պատ-
մության գծով գիտական խորհրդի նախագահի տեղակալն է, ինչպես նաև 
ԵՊՀ պատմության ֆակուլտետի գիտական խորհրդի նախագահը: Փորձա-
ռու ղեկավարը բազմիցս արժանացել է «Լավագույն դեկան» մրցանակին:  

Պատմաբանը նաև Բնության և հասարակության մասին գիտություն-
ների միջազգային ակադեմիայի անդամ է:   

Գիտական ուսումնասիրություններից զատ, Է. Մինասյանը կատարում է 
նաև հասարակական կարևոր աշխատանքներ: Նա Խնուս» հիմնադրամի 
հոգաբարձուների խորհրդի նախագահն է, իսկ 2015 թ. ՀՀ նախագահի կար-
գադրությամբ նշանակվել է Հանրային խորհրդի անդամ: Դասախոսություն-
ներով բազմիցս հանդես է եկել ՀՀ և ԱՀ զորամասերում: Այս ամենի ար-
գասիքն են նրան տրված պետական պարգևները: 2007 թ. պատմաբանն 
արժանացել է ԼՂՀ-ի «Ոսկե արծիվ», 2009 թ.՝ Ֆրիտյոֆ Նանսենի և ՀՀ վար-
չապետի, 2014 թ.՝ «Մովսես Խորենացի», 2016 թ.՝ Երևանի քաղաքապետի, 
իսկ 2018 թ.՝ «Վաչագան Բարեպաշտ» մեդալներին։ 

Վստահ ենք, որ Է. Մինասյանը այսուհետև ևս հայագիտությունը 
կհարստացնի ուշագրավ և բովանդակալից հետազոտություններով: Մաղթենք 
նրան ամուր առողջություն և գիտական նորանոր նվաճումներ:  
 

ՀԱԿՈԲ ՀԱՐՈՒԹՅՈՒՆՅԱՆ  
Պատմական գիտությունների դոկտոր 

 


